
Nivi Heilmann Efraimsen 

Nunatta kangianut tulluarsakkamik ilinniarfimmik, Tasiilami 

inissinneqartussamik pilersitsinissaq pillugu Naalakkersuisut 

siunnersuusiornissamik peqquneqarnissaannik Inatsisartut 

aalajangiiffigisassaattut siunnersuut. Ilinniarfik assigiinngisitaartumik 

ilinniarfiullunilu tunngavigineqassaaq. Siunnersuut UPA2027-mi 

saqqummiunneqassaaq.  

(Inatsisartunut ilaasortaq Nivi Rosing, Inuit Ataqatigiit)  

Oqaaseqaat: 

Perorsaaneq ilinniartitaanerlu imminnut ataqatigiipput, qanorluunniit ukioqaraluartunut 

neqeroorutaallutik aaqqissuunnissaat Inuit Ataqatigiinni pingaartipparput. 

Meerartatta inuiaqatigiinni kivitseqataasinnaangornissaat siunertaralugu 

aqqutissiuussissaagut. 

Meeqqap naarmiuuneraniit ilinniarluni naammassinissaanut aqqut pisortat 

ataqatigiisaakkamik aaqqissuutissavaat.  

Meeqqeriviit atuarfiit ilinniartoqarfiit suliffeqarfiillu imminut ataqatigiinnerusariaqarput. 

Silarsuarni immikkoortortani inuunerput iperarlugu pilersitseqatigiiffigisinnaasagut 

isigissagigut isumaqarpugut. Inuiaqatigiinni amerlanngilagut, 

suleqatigiillaqqissuseqarnikkut meerartagut inuusuttortagullu aqqutissiuutissavagut.  

Nunatsinni ilinniartitaanerit suulluunniit nunatsinni atugarisaasunik, 

piorsarsimassutsimik, oqaatsitsinnik oqaluttuarisaanitsinnillu aallaaveqassasut aamma. 

Ilinniartitaanikkut pingaarnersiunissarput pisariaqarpoq. Ilinniartitaanermik 

aaqqissuusseqqinnerit allanngorarpallaat taarserlugit ilinniartitaaneq pillugu 

naalakkersuinikkut ataatsimoorussamik qinigaaffiillu akimorlugit 

naaperiusiortariaqartugut Inuit Ataqatigiinniit isumaqarpugut.  

Nunattalu kangianut tulluarsakkamik  ilinniarfimmik, Tasiilami inissinneqartussamik 

pilersitsinissaq pillugu Naalakkersuisut siunnersuusiornissamik peqquneqarnissaat 

pisariaqavissutut isigaarput. Ilinniarfik assigiinngisitaartunik ilinniarfiullunilu 

tunngaveqassasoq siunnersuuteqartup siunnersuuteqarnermini ilannguppaa. 

Nunatta kangiani ilinniarfimmik pilersitsinissaq ukiorpassuarni kissaatigineqartut 

sulissutigineqartartullu ilagaat. Pissutsillu assigiinngitsut peqqutigalugit suli ulloq 

manna tikillugu pilersitsiviunngilaq. Tamannalu Inuit Ataqatigiinniit nukingernartutut 

pisariaqavissutullu isigaarput.  

Nunatta iluani immikkoortuni assigiinngitsuni ilinniarfeqarfinnik assigiinngitsunik 

peqarpoq. Nunattali kangiani Meeqqat Atuarfiat Majoriarlu eqqaassanngikkaanni allanik 

innuttaasunut periarfissaqartitsinngilagut.  

Tasiilami ilinniarfissaq kitaani ilinniarfioreersut peqatigalugit  

pilersinneqarsinnaakutsoornera periarfissat ilaattut taarusupparput. Nunatta kangiani 

ilinniarfiusinnaasut amigaatigineqartut arlaqarmata taamatut isummerpugut.  

Assersuutigilaarusuppara meeqqerivinni  sulisut utoqqarnillu paaqqutarinnittut 

imaluunniit aalisakkerivimmi sulisut, takornariaqarnermilu sullisisut 

ilinniarfigisinnaasaanniik immikkoortortanik ataavartunik pilersitsisinnaanissaq. 

Minnerunngitsumillu kulturimut ileqqorsuutinut tivanermullu aamma 

sammisortaqarsinnaammata. 

Siunnersuuteqartup siunnersuutaa “Nunatta kangianut tulluarsakkamik ilinniarfimmik, 

Tasiilami inissinneqartussamik pilersitsinissaq pillugu Naalakkersuisut 

siunnersuusiornissamik peqquneqarnissaannik Inatsisartut aalajangiiffigisassaattut 

siunnersuut. Ilinniarfik assigiinngisitaartumik ilinniarfiullunilu tunngavigineqassaaq. 

Siunnersuut UPA2027-mi saqqummiunneqassaaq.” Inuit Ataqatigiinniit taperserparput, 

isumaqaratta siammasissumik pisariaqartitanillu aallaaveqartumik nunatta kangiani 

pilersitsisoqarnissaanut Naalakkersuisut siunnersuusiornissaat pisariaqarmat. 

Naalakkersuisullu allannguutissatut siunnersuutaat ilalinngilarput isumaqaratta uani 

siunnersuummi Naalakkersuisut siunnersuusiornerminni misissugassatut 

taakkartukkatik ilanngutikutsoorsinnaammatikkit.  

Taamatut oqaaseqarluta siunnersuut Ilinniartitaanermut, Kultureqarnermut, 

Ilisimatusarnermut Ilageeqarnermullu Ataatsimiititaliamut ingerlateqqinneqarnissaa 

innersuussutigivarput.  


